
SAJAM PROJEKATA NEVLADINIH 
ORGANIZACIJA POD MOTOM 
#MOŽEMOVIŠE ODRŽAN U
HOTELU HOLIDAY U SARAJEVU

Više od 300 građana, mladih, žena, Roma, osoba s 
invaliditetom, povratnika pripadnika manjinama, poslalo 
je sa događaja #MožemoViše - Celebrate human rights 
jasnu puruku – marginalizirane grupe mogu više i 
zaslužuju veća prava.

Događaj #MožemoViše - Celebrate human rights 
na kojem se kroz interaktivne i kreativne radionice i 
posebno osmišljene programe predstavilo više od 20 
nevladinih organizacija i udruženja iz cijele BiH koja 
nastoje osigurati osnovna ljudska prava, jednakost i veću 
uključenost u društvo za građana Bosne i Hercegovine, 
održan je u Hotelu Holiday 18. maja 2017. g.

Događaju je prisustvovala većina organizacija korisnika 
grantova PPMG-a u prethodne 2 godine skupa sa svojim 
korisnicima usluga. Sve organizacije su se predstavile na 
originalan način i sa prezentacijama koje su uključivale 
različite aktivnosti u sajamskoj sali: kreativne radionice, 
igre, muzičke sadržaje, demonstracije izrade određenih 
predmeta i artikala, izložbu rukotvorina i
umjetničkih radova.
“Sretni smo da je USAID, zajedno sa svojim partnerskim 
organizacijama, omogućio ostvarivanje osnovnih 
ljudskih prava za više od 5.000 osoba koje žive na 
margini bh. društva. Drago nam je da smo uz saradnju 
sa institucijama vlasti i nevladinim organizacijama iz 
cijele BiH podržali programe koji će osigurati poštivanje 
osnovnih ljudskih prava, omogućiti uključivanje u društvo 
iučiniti ih ravnopravnim građanima i građankama, – 
istakao je direktor Misije USAID-a u BiH Peter Duffy.

Posebno je važno istaknuti da su se prisutnima obratili I 
direktni korisnici projekata koje je podržao PPMG a to 

su osobe kojima su pružane različite usluge ili podrška od 
strane naših partnerskih organizacija.

“Moj život nije tužna, već sretna priča jer postoje ljudi 
koji obraćaju pažnju i na nas, djecu bez roditelja o 
kojima nema ko da brine. Meni je pružena prilika za 
dokvalifikaciju i zaposlenje i novi početak. Vjerujem da 
će biti još onih koji su nam spremni pomoći.” – poručila 
je Amra Zolić, jedna od korisnica grantova Programa 
podrške marginaliziranim grupama (USAID/PPMG).

Cilj događaja #MožemoViše - Celebrate human rights 
bio je pokazati javnosti da se glas mnogih građana u 
Bosni i Hercegovini ne čuje, te da zato ostaju isključeni 
iz svakodnevnog društvenog, kulturnog, ekonomskog i 
političkog života. 

Istovremeno je cilj prikazati koliko su ove grupe 
nepravedno zapostavljene, te koliko mogu doprinijeti bh. 
društvu.

POTPISAN UGOVOR O DODJELI 
GRANTA UDRUŽENJU “ROCK 
ŠKOLA” IZ MOSTARA

USAID-ov Program podrške marginaliziranim grupama 
(USAID/PPMG) sa 180.000 KM podržao je rad Rock 
škole Mostar (MoRS) koja koristeći muziku kao sredstvo 
povezuje mlade iz podijeljenih zajednica Mostara. 

Ugovor o dodjeli sredstava 15. maja 2017. godine u 
Sarajevu su potpisali Jasmin Bešić, direktor USAID-ovog 

Programa podrške marginaliziranim grupama (USAID/
PPMG) i Orhan Maslo, direktor Udruženja;Rock škola 
Mostar.

Polaznici Rock škole Mostar zbog nedostatka sredstava 
strahovali su od njenog zatvaranja, ali će dodijeljena 
sredstva osigurati realizaciju aktivnosti tokom naredne 
tri godine.

Rock škola Mostar mladima omogućava da uče svirati, 
raditi u bendu, upoznaju historiju urbane muzike i 
muzičku teoriju, iskažu svoju kreativnost i izrastu u zrele 
muzičare. Škola mlade ne obrazuje samo muzički, već 
kroz muzičke radionice i druženja povezuje mlade, bori 
se protiv etničkih barijera i predrasuda među mladima.

“Tužno je da o mladima pričamo kao o marginaliziranim 
grupama, ali smo sretni da su
osigurana sredstva za nastavak rada Rock škole Mostar. 
Ova muzička priča okuplja više od 100 mladih, ne 
samo iz Mostara, već sa prostora cijele Hercegovine. 
Mladi se muzički obrazuju i istovremeno upoznaju 
jedni druge, prevazilaze predrasude i uče da poštuju i 
cijene različitosti.”- poručio je Orhan Maslo, direktor 
Udruženja “Rock škola Mostar”.

Cilj inicijative je pokazati primjerom da je normalna i 
funkcionalna međuetnička saradnja
moguća, te da daje odlične rezultate među mladima koji 
su spremni etničke razlike staviti u drugi plan, a fokusirati 
se na umjetnost.

“Nama je zadovoljstvo podržati inicijativu koja brine 
o mladima, boljem kvalitetu njihovog života, te koja 
se u konačnici suprostavlja segregaciji među mladim 

ljudima u Bosni i Hercegovini.” - istakao je Jasmin Bešić, 
direktor USAID-ovog Programa podrške marginaliziranim 
grupama (USAID/PPMG).

Tokom dosadašnjeg rada Rock škola Mostar organizivala 
je oko 40 koncerata, učestvovala u međunarodnim 
razmjenama mladih, ugostila velika svjetska muzička 
imena, te organizovala muzičke kampove za mlade iz 
cijele Bosne i Hercegovine.

Ugovor o dodjeli granta potpisan je na period o 30 
mjeseci.

680.000 KM ZA BIZNISE 
MARGINALIZIRANIH GRUPA ŽENA 
– POTPISANI PRVI UGOVORI

Počelo je potpisivanje ugovora sa korisnicama “Fonda za 
podršku razvoju biznisa marginaliziranih grupa žena” koji 
podržava USAID-ov Program podrške marginaliziranim 
grupama (USAID/PPMG), a realizuje u saradnji sa 
jedinicama lokalne samouprave.

Prvi ugovori potpisani su 4. maja 2017. godine u Tesliću, 
a potpisivanje je nakon toga uslijedilo  i 24. maja 2017. 
godine u Konjicu.
Za pokretanje vlastitog biznisa za osamnaest korisnica u 
Tesliću je izdvojeno 90.000 KM, a isti iznos osiguran je i 
za pokretanje deset biznisa za marginalizirane grupe žena 
u Konjicu.
Riječ je uglavnom o biznisima iz oblasti uslužnih 
djelatnosti i turizma, te poljoprivrede.

Biznisi koje finansijski podržavaju USAID/PPMG i jedinice 
lokalne samouprave odabrani su na osnovu prijava 
pristiglih na Javni pozivi za dodjelu sredstava koji je 
raspisan u martu ove godine.
USAID/PPMG pruža podršku u pokretanju i razvoju 
biznisa ženama žrtvama nasilja, osobama s invaliditetom, 
majkama osoba s invaliditetom, nezaposlenim mladim 
ženama, a u saradnji s jedinicama lokalne samouprave za 
“Fond za podršku razvoju biznisa marginaliziranih grupa 
žena” osigurano je 680.000 KM.

Kreiranjem Fonda između USAID/PPMG i partnera 
nastoje se stvoriti prilike za održivi razvoj preduzetništva 
marginaliziranih grupa žena, kroz poticanje na 
samozapošljavanje, te njihovo veće i lakše uključivanje u 
preduzetništvo i kreiranje novih radnih mjesta.

„Na birou sam bila zadnjih 15 godina i ovaj mi je 
projekt mnogo pomogao u pokretanju vlastitog biznisa i 
osiguravanju egzistencije.“ – poručila je Marina Blagojević, 
jedna od korisnica Fonda.

USAID/PPMG pored finansijske podrške, korisnicama 
ovih sredstava pružit će i savjetodavnu podršku koja je 
neophodna u pokretanju i razvoju bilo kojeg biznisa.
Ugovori o dodjeli sredstava za podršku u razvoju biznisa 
marginaliziranim grupama žena u narednom periodu 
bit će potpisani i u Rudom, Livnu, Kalinoviku, Prijedoru, 
Tešnju, Zvorniku i Visokom.

ZENICA DOMAĆIN SPORTSKIM 
IGRAMA MLADIH PARAPLEGIČARA 
I OBOLJELIH OD DJEČIJE PARALIZE 

Oko 140 takmičara iz Slovenije, Makedonije, Srbije 
i Crne Gore i Bosne i Hercegovine nastupilo je na 
Međunarodom otvorenom prvenstvu i XIV sportskim 
igrama mladih paraplegičara i oboljelih od dječije paralize 
održanih od 18. – 20. maja 2017. godine u Zenici.
Učesnici su se takmičili u oblastima atletike, bacačkih 
disciplina i šaha. Zeničko-dobojski kanton bio je ukupni 
pobjednik takmičenja dok se na drugoj poziciji našao 
Unsko-sanski kanton. Nagrade su dodijeljene u muškoj i 
ženskoj konkurenciji.

Sportske igre se tradicionalno održavaju u atletskim 
disciplinama i šahu, a prema pravilima Paraolimpijskog 
komiteta.

Ove sportske igre su najmasovnije i najznačajnije, a 
ujedno i jedino okupljanje i takmičenje sportista - osoba 
sa najtežim invaliditetom - u regionu.

Takmičenje je održano u organizaciji Saveza paraplegičara 
i oboljelih od dječije paralize, a uz podršku USAID-ovog 
Programa podrške marginaliziranim grupama (USAID/
PPMG)

VAŽNOST ADMINISTRACIJE I 
LJUDSKIH RESURSA

U periodu od 23-25. 5. 2017. g., u Ilidži je održan trening 
o temi Administracija i ljudski
resursi. Treningu je prisustvovalo dvanaest predstavnika/
ca organizacija korisnica grantova. Učesnici/e su ovom 
prilikom unaprijedili znanje o konceptima i elementima 
upravljanja i razvoja ljudskih resursa, procesu izgradnje 
tima kao preduslova uspješnog rada organizacije i stekli 
vještine neophodne za upravljanje ljudskim resursima sa 
posebnim naglaskom na oblasti angažovanja i procjene 
rada osoblja. Trening je vodio gosp. Zlatko Sarić.

“Mislim da kompletan sistem ovih treninga višestruko 
pomaže. Znači, naravno, dobijaju se informacije o 
temama koje su veoma važne za svako udruženje, 
što meni lično i udruženju koje predstavljam je velika 
pomoć, jer nisam imao tu priliku ranije. Druga stvar, 
upoznajemo ljude iz drugih udruženja i samim tim 
upoznajemo se sa njihovim problemima, kako oni 
rješavaju neke stvari, i ja sam veoma sretan što smo već 
ostvarili neku saradnju i što ćemo raditi zajedno s nekim 
udruženjima, što mislim da je isto dio USAID-ovog plana, 
PPMG-a, da ljude poveže, ne samo o tome da nam daju 
inicijaciju, nego da i uradimo nešto zajedno što će onda 
biti i kruna nekog projekta.” - Saša Ristić, UG Srce puno 
osmijeha

U sklopu treninga održana je i sesija o rodnoj 
ravnopravnosti tokom koje je predstavnica Fondacije 
CURE ukazala na važnost gender komponente koju 
bi organizacije trebali uzeti u obzir prilikom kreiranja 
internih dokumenata i politika.

USAID - Program podrške marginaliziranim grupama (PPMG)
Program provodi Institut za razvoj mladih KULT 

u partnerstvu sa NGO & BUSINESS AUDIT d.o.o. 
Ul. 4. viteške brigade 34-36 • 71210 Ilidža • Bosna i Hercegovina

T: +387 33 778 766
F: +387 33 778 779

www.ppmg.ba


